
KETUA PENGARAH KEBAJIKAN MASYARAKAT 



PROGRAM

PERHIMPUNAN BULANAN 
JABATAN KEBAJIKAN MASYARAKAT
BILANGAN 6 TAHUN 2025


TARIKH/MASA

28 JULAI 2025 (ISNIN) │ 11.00 PAGI


TEMPAT 

DEWAN PERDANA NUR
KPWKM

﷽
Assalamualaikum W.B.T, Salam Sejahtera dan Salam Malaysia Madani.


SALUTASI

1.	YBrs. Puan Rosmahwati binti Ishak 
Timbalan Ketua Pengarah Operasi

2.	YBrs. Puan Wan Noraidah binti Wan Mohd Zain
Timbalan Ketua Pengarah Strategik

3.	YBrs. Dato’ Zulkhairi bin Zainol Abidin
Pengarah Bahagian Kawalan Standard 
selaku Urus Setia Perhimpunan Bulanan JKM, bersama

[bookmark: _GoBack]4.	YBrs. Md Yani bin Mat Zin
	Timbalan Pengarah
	Jabatan Kebajikan Masyarakat Negeri Kelantan

5.	Puan Ts. Hazliana Binti Talha
	Pengarah Bahagian Pengurusan Maklumat

5.	Pengarah-Pengarah Bahagian

6.	Pengarah-Pengarah Kebajikan Masyarakat Negeri

7.	Pegawai-Pegawai Kanan; dan 

8.	Seterusnya tuan-tuan/puan-puan warga JKM yang saya hormati sekalian.


PENDAHULUAN

1. Terlebih dahulu marilah kita memanjatkan kesyukuran ke hadrat Ilahi kerana dengan limpah kurnia dan keizinanNya jua, kita berada dalam keadaan sihat sejahtera dan dapat hadir ke Perhimpunan Bulanan JKM, Bilangan 6 Tahun 2025. 
 
2.	Saya juga ingin merakamkan setinggi-tinggi penghargaan kepada YBrs. Timbalan Ketua Pengarah (Operasi), YBrs. Timbalan Ketua Pengarah (Strategik), Pengarah-Pengarah Bahagian, Pengarah-Pengarah Kebajikan Masyarakat Negeri, Pegawai-Pegawai Kebajikan Masyarakat Daerah, Ketua-Ketua Institusi serta semua warga JKM yang dapat hadir secara bersemuka ataupun secara dalam talian pada hari ini.

3.	Tahniah dan terima kasih diucapkan kepada urus setia dari Bahagian Standard, Bahagian Pengurusan Maklumat dan JKM Negeri Kelantan di atas penganjuran Perhimpunan Bulanan Bilangan 6 Tahun 2025.




PENGUMUMAN PENGHARGAAN UNTUK RAKYAT MALAYSIA OLEH YAB PERDANA MENTERI

Tuan/puan yang dihormati,

4.	Baru-baru ini, pada 23 Julai 2025, YAB Perdana Menteri telah umumkan beberapa inisiatif penting sebagai tanda penghargaan Kerajaan MADANI kepada seluruh rakyat atas dukungan, kesetiaan dan kebersamaan yang mengalirkan tenaga kepada agenda pemulihan dan reformasi negara.
 
5.	Perkara-perkara yang telah diumumkan adalah:

· Sumbangan Asas Rahmah (SARA) Untuk Semua
Sebanyak RM100 secara one-off kepada semua rakyat dewasa berusia 18 tahun ke atas melalui MyKad mulai 31 Ogos, buat pertama kalinya dalam sejarah bantuan tunai disalurkan kepada seluruh rakyat dewasa.
 
· Penghargaan Sempena Hari Malaysia
Hari kelepasan am tambahan pada Isnin, 15 September 2025 bersempena Hari Malaysia sebagai tanda penghargaan atas ikatan yang membentuk kita sebagai bangsa.
 
· Memperbanyak Jualan Rahmah MADANI
Peruntukan Jualan Rahmah MADANI digandakan kepada RM600 juta, diperluas ke semua 600 kawasan DUN agar harga barangan asas mampu milik lebih dekat dengan setiap keluarga.

· Kadar Tol Kekal
Tiada kenaikan tol bagi 10 lebuh raya, kerajaan memperuntukkan lebih RM500 juta demi memastikan rakyat terus menikmati kemudahan tanpa beban tambahan.

· Penyelarasan Subsidi Petrol RON95
Harga petrol RON95 diturunkan ke RM1.99 seliter untuk rakyat Malaysia. Penurunan ini hasil penyasaran subsidi yang memanfaatkan lebih 18 juta rakyat Malaysia termasuk penunggang motosikal, pemandu kereta dan pekerja gig.

· Bil Elektrik Turun
Mulai bulan ini (Julai), 85 peratus pengguna menikmati penurunan bil elektrik sehingga 14% lebih rendah hasil penstrukturan tariff elektrik.
 
ASEAN+ROK CONFERENCE ON CARE AND SUPPORT FOR ELDERLY CARE 30 JUN – 2 JULAI 2025

6.	Tahniah dan syabas kepada Bahagian Dasar dan Hubungan Antarabangsa yang telah menyelaras selaku jawatan kuasa kerja substantif bagi menjayakan persidangan di peringkat ASEAN ini. 

7.	Terima kasih juga kepada Bahagian Warga Emas, Jabatan Kebajikan Masyarakat Negeri Selangor serta Rumah Seri Kenangan Cheras yang memberi turut memberi komitmen padu bagi persidangan ini.


MAJLIS PERASMIAN PENGGUNAAN SISTEM EBANTUAN JKM DI NEGERI SARAWAK

Tuan/puan yang dihormati,

8.	YB Dato’ Sri Hajah Nancy Binti Shukri, Menteri Pembangunan Wanita, Keluarga dan Masyarakat, telah menyempurnakan Majlis Perasmian Pelaksanaan Sistem eBantuan JKM Negeri Sarawak di Hotel Raia, Kuching, Sarawak pada 13 Jun 2025.



9.	Ianya bertujuan untu memberi penghargaan kepada mereka yang terlibat dalam menjayakan penggunaan sistem eBantuan JKM seluruh Bahagian di Negeri Sarawak.

10.	Sistem eBantuan JKM diperkenalkan untuk memastikan proses penyaluran bantuan lebih tersusun, pemantauan lebih menyeluruh dan data lebih tepat. Peluasan penggunaan Sistem eBantuan JKM di seluruh Pejabat Kebajikan Bahagian dan Daerah di Sarawak bermula 1 April 2024 yang lalu amatlah bertepatan sekaligus dapat meningkatkan lagi kecekapan dalam pengurusan bantuan kewangan JKM yang lebih telus, berintegriti dan diyakini.


PELAKSANAAN SISTEM PROFILING DIGITAL KESIHATAN PSIKOLOGI PEGAWAI PERKHIDMATAN AWAM (MYPSYD)

Tuan/puan yang dihormati,

11.	Jabatan Perkhidmatan Awam (JPA) telah membangunkan Sistem Profiling Digital Kesihatan Psikologi Pegawai Perkhidmatan Awam (MyPsyD) bagi mengenal pasti tahap risiko kesihatan psikologi serta mengekalkan kesejahteraan warga perkhidmatan awam.
12.	Selaras dengan Rancangan Malaysia Ke-12 dan aspirasi Rukun Malaysia MADANI, Mesyuarat Pengurusan Tertinggi JPA Bil. 7 Tahun 2019 yang telah diadakan pada 24 April 2019 telah memutuskan bahawa semua penjawat awam DIWAJIBKAN untuk melengkapkan profiling MyPsyD. Tempoh pelaksanaan telah ditetapkan bermula 1 Mac 2024 sehingga 30 Mei 2025. Manakala tempoh pelaksanaan intervensi adalah sehingga Disember 2026.

13.	98.2% pegawai dan kakitangan Jabatan Kebajikan Masyarakat (JKM) telah melengkapkan profiling ini. Daripada jumlah tersebut:
•	57.32% atau 3,676 orang berada dalam kategori berisiko rendah,
•	36.86% atau 2,364 orang dalam kategori berisiko sederhana, dan
•	5.83% atau 374 orang dikenal pasti sebagai berisiko tinggi.

Tiga faktor utama yang menyumbang kepada tahap kesejahteraan psikologi warga JKM adalah isu kewangan, beban kerja, dan kesihatan.




REPOSITORI JKM

14.	Seiring perkembangan dan keperluan semasa, pendigitalan dokumen-dokumen Jabatan amat diperlukan bagi memudahkan akses dan rujukan oleh warga JKM. Bahagian Kawalan Standard dengan kerjasama Bahagian Pengurusan Maklumat telah membangunkan Repositori JKM yang merupakan pangkalan data atau sistem simpanan data berpusat yang menyimpan dokumen-dokumen Jabatan seperti Akta-akta dibawah pentadbiran JKM, Akta-akta berkaitan bidang kuasa JKM, Peraturan-peraturan, Kaedah-kaedah, Dasar, Arahan Kerja, Garis Panduan, Prosedur Tetap Operasi (SOP), Pekeliling, Arahan Pentadbiran KPKM dan lain-lain secara digital. 

Setakat ini sebanyak 269 dokumen daripada setiap bahagian telah dimuat naik ke dalam storan awan JKM (c-JKM).


PROGRAM KALAM JADDI JABATAN KEBAJIKAN MASYARAKAT TAHUN 2025

15.	Program ini akan diadakan pada 29 hingga 31 Julai 2025 bertempat di International Youth Centre (IYC), Cheras, Kuala Lumpur, melibatkan seramai 54 orang peserta dari Rumah Seri Kenangan dan Pusat Aktiviti Warga Emas (PAWE) seluruh Malaysia.

16.	Program ini dilihat sebagai salah satu strategi pemerkasaan dari sudut kerohanian yang menyokong kepada penuaan aktif dan positif dalam kalangan warga emas di negara ini seiring menuju ke arah Negara Tua 2030.

Tuan/puan yang dihormati,

17.	Seperti yang sedia maklum, tema perhimpunan kita pada hari ini adalah berkisar kepada Hari Digital. Tema ini sangat bertepatan dengan arus perkembangan dunia masa kini yang bergerak pantas dalam era digitalisasi.

18.	Sehubungan itu, kita semua baik di peringkat individu mahupun organisasi perlu bergerak seiring dengan era digital dalam penyampaian perkhidmatan. Bagi jabatan, ini bermakna perlu ada penambahbaikan berterusan dalam penggunaan teknologi bagi mempercepat, mempermudah, dan mempertingkat kualiti perkhidmatan yang diberikan.



PROGRAM KAMPUNG ANGKAT MADANI @KAMPUNG KEDAH, PARIT BUNTAR

19.	Pelaksanaan program-program Kampung Angkat MADANI telah diadakan pada 25 hingga 27 Julai 2025 iaitu:

i. Program Ilmu dan Bakti Perintah Khidmat Masyarakat 
Program ini telah diadakan selama 2 hari bermula 25 hingga 26 Julai 2025 di Masjid Hijau, Kampung Kedah melibatkan pelatih Perintah Khidmat Masyarakat (PKM) zon utara, pelatih Sekolah Tunas Bakti Taiping serta kes seliaan Akhlak Negeri Perak.  

Program ini menggabungkan pengisian kerohanian, nilai komuniti, dan pendekatan kerja sosial beretika, dengan aktiviti seperti:
· Solat berjemaah & kuliah Maghrib-Isyak
· Qiamullail & Solat Tahajud
· Gotong-royong membersihkan tanah perkuburan
· Mengecat batu nisan
· Membersih rumah klien Jabatan Kebajikan Masyarakat 
· Rewang memasak bersama penduduk kampung
· Sesi sembang santai bersama Ketua Pengarah Kebajikan Masyarakat. 
ii. Program Sahabat Komuniti, Kampung Angkat MADANI 

Program yang telah diadakan pada 26 hingga 27 Julai 2027 melibatkan para sukarelawan JKM serta agensi-agensi kerajaan tempatan yang menyantuni klien-klien Jabatan dengan mengadakan gotong-royong membersihkan rumah.  


MEMPERKASA PENYAMPAIAN PERKHIDMATAN KERAJAAN MELALUI WOG

20.	Penyampaian perkhidmatan kerajaan kini telah beralih ke arah Whole-of-Government (WoG) dengan memanfaatkan data dan teknologi digital secara optimum agar sistem kerajaan lebih cekap, cerdas, tangkas dan selamat ke arah kesejahteraan rakyat dan kemakmuran negara. WoG menitikberatkan aspek keselamatan digital dan meningkatkan keyakinan rakyat dalam transaksi kerajaan. 

21.	Pendekatan ini menekankan integrasi teknologi digital bagi meningkatkan mutu penyampaian perkhidmatan, merapatkan jurang antara agensi dan memenuhi keperluan rakyat serta pihak berkepentingan. Penyampaian perkhidmatan Kerajaan akan menjadi lebih responsif dan inovatif melalui kerjasama merentas agensi. Kluster perkhidmatan kerajaan dikategorikan kepada lima sektor iaitu sektor sosial, ekonomi, keselamatan, infrastruktur dan pentadbiran awam. JKM ditempatkan di sektor sosial 1 (Masyarakat) yang merujuk kepada perkhidmatan bagi kesejahteraan rakyat dan pembangunan sosial.

22.	WoG memberi fokus kepada tiga aspek utama iaitu:

i. Perkhidmatan awam yang mudah diakses dan berpaksikan rakyat, di mana teknologi digital digunakan untuk menyediakan perkhidmatan yang lebih mesra pengguna, pantas, dan inklusif;

ii. Transformasi kerajaan digital menumpukan kepada pemodenan sistem sedia ada dan peralihan daripada proses manual kepada automasi sepenuhnya. Ini termasuklah pengkomputeran awan, pemusatan data, serta penggunaan teknologi pintar seperti analitik data dan kecerdasan buatan (AI). 

iii. Konsep ini turut menitikberatkan pembangunan sistem kerajaan yang mudah, cekap, dan telus bagi meminimumkan birokrasi, mengurangkan pertindihan tugas antara agensi dan meningkatkan kecekapan operasi. Saya percaya kita dapat melaksanakan dan merealisasikan inisiatif pendigitalan mengikut pendekatan Whole-of-Government (WoG) ini agar perancangan dan pelaksanaan projek pendigitalan JKM menjadi lebih cekap, menyeluruh dan menjimatkan sumber.

23.	Oleh itu, perhimpunan yang bertemakan Hari Digital pada hari ini, adalah platform penting untuk kita mencari titik tengah: bagaimana kita boleh menggunakan kuasa digital untuk mentransformasi perkhidmatan di JKM pada masa yang sama memastikan kesejahteraan dan keseimbangan kehidupan rakyat sentiasa menjadi keutamaan. Saya berharap agar kita dapat menggunakan peluang ini untuk berkongsi ilmu, bertukar pandangan, dan menginspirasi satu sama lain untuk menjadi ejen perubahan yang bertanggungjawab.


Kecerdasan Buatan (Artificial Intelligence) 

Tuan/puan yang dihormati,

24.	Kerajaan komited membangunkan AI beretika menerusi Pelan Tindakan AI (2026-2030). Pelan hala tuju ini dijangka menjadi dokumen penting dalam membimbing pertumbuhan dan penerapan AI di semua sektor strategik negara. Kerajaan komited dalam memastikan tiada komuniti tercicir daripada arus transformasi digital negara khususnya masyarakat di kawasan luar bandar dan pedalaman.

25.	Saya dimaklumkan bahawa sesi ceramah pagi tadi yang bertajuk “AI Dalam Masyarakat: Nikmat @ Mudarat?” telah menekankan aspek etika dan tanggungjawab penggunaan AI. Kebergantungan berlebihan boleh melemahkan daya fikir manusia. Justeru, kita perlu mengamalkan pendigitalan secara bijak dan seimbang demi kesejahteraan bersama.

26.	Sebelum saya mengakhiri ucapan pada hari ini, saya juga dimaklumkan bahawa Bahagian Pengurusan Maklumat (BPM) dengan kerjasama Bahagian Kawalan Standard, telah membangunkan secara dalaman Sistem Bank Data Inovasi JKM yang bertujuan mengumpul, menyimpan, menyelaras dan berkongsi maklumat berkaitan produk inovasi yang telah dibangunkan oleh warga JKM. Selepas ini, sesi serahan projek akan direalisasikan.




PENUTUP

27.	Semoga semua warga JKM yang dikasihi terus beristiqomah dan beriltizam untuk menyampaikan perkhidmatan yang terbaik dengan lebih cemerlang dan berintegriti dalam memenuhi visi dan misi jabatan.

28.	Sekali lagi, saya merakamkan setinggi-tinggi penghargaan dan terima kasih kepada semua pihak yang dapat menghadiri perhimpunan kali ini.


SEKIAN, WABILLAHI TAUFIK WALHIDAYAH, ASSALAMUALAIKUM WARAHMATULLAHI  WABARAKATUH. 

TERIMA KASIH. 

DATUK CHE MURAD SAYANG BIN RAMJAN
28 JULAI 2025

